
16 նոյեմբերի 2011 թվականի №537Ա
քաղ. Երևան
«ԷԼԵՏՐԱԷՆԵՐԳԵՏԻԿԱԿԱՆ ՀԱՄԱԿԱՐԳԻ ՕՊԵՐԱՏՈՐ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ՆԿԱՏՄԱՄԲ ՏՈՒԳԱՆՔ ԿԻՐԱՌԵԼՈՒ ՄԱՍԻՆ
Հաշվի առնելով, որ`
ա) 2011 թվականի օգոստոսի 29-ին Հայաստանի Հանրապետության հանրային ծառայությունները կարգավորող հանձնաժողով է դիմել «Արնավար» սահմանափակ պատասխանատվությամբ ընկերությունը` «Հեղնաջուր» փոքր հիդրոէլեկտրակայանի շահագործման ընթացքում առաջացող խնդիրների առնչությամբ, նշելով, որ լարման և հաճախության սահմանված նորմատիվներին անհամապատասխանության պատճառով կայանը տևական ժամանակ անջատված է մնում էլեկտրական ցանցից, ինչի հետևանքով «Արնավար» սահմանափակ պատասխանատվությամբ ընկերությունը կրում է ֆինանսական կորուստներ,
բ) Հայաստանի Հանրապետության հանրային ծառայությունները կարգավորող հանձնաժողովը 2011 թվականի սեպտեմբերի 5-ին №ՆԳ-1837Լ գրությամբ դիմել է «Էլեկտրաէներգետիկական համակարգի օպերատոր» և «Հայաստանի էլեկտրական ցանցեր» փակ բաժնետիրական ընկերություններին` առաջարկելով խնդրի հանգուցալուծման նպատակով կազմակերպել համատեղ քննարկում` ներգրավելով «Արնավար» սահմանափակ պատասխանատվությամբ ընկերությանը, սակայն ստացել է ոչ ամբողջական պատասխան,
գ) Հայաստանի Հանրապետության հանրային ծառայությունները կարգավորող հանձնաժողովը 2011 թվականի հոկտեմբերի 10-ի №ՍԱ-2038 գրությամբ «Էլեկտրաէներգետիկական համակարգի օպերատոր» փակ բաժնետիրական ընկերության նկատմամբ հարուցել է վարչական վարույթ` Հայաստանի Հանրապետության բնական մենաշնորհների կարգավորման հանձնաժողովի 2003 թվականի դեկտեմբերի 9-ի №87Ա որոշմամբ «Էլեկտրաէներգետիկական համակարգի օպերատոր» փակ բաժնետիրական ընկերությանը տրամադրված №0122 լիցենզիայի (այսուհետև` լիցենզիա) պայմանների 5.23 կետի պահանջը խախտելու փաստի ուսումնասիրության առնչությամբ, 

դ) «Էլեկտրաէներգետիկական համակարգի օպերատոր» փակ բաժնետիրական ընկերությունը 2011 թվականի հոկտեմբերի 17-ի №08/25ծառ գրությամբ տվել է պարզաբանումներ առ այն, որ Հայաստանի Հանրապետության հյուսիսային տարածաշրջանի էլեկտրամատակարարումը 2011 թվականի ապրիլի 12-ից մինչև օգոստոսի 18-ն ընկած ժամանակահատվածում իրականացվել է Վրաստանի Հանրապետության էներգահամակարգից սնվող «Ալավերդի» 220կՎ օդային գծի միջոցով, նշելով որ հաճախության և լարումների մեծությունները համապատասխանել են տեխնիկական կանոնակարգով սահմանված էլեկտրաէներգիայի որակի ցուցանիշներին` կցելով տեղեկատվություն գրանցված լարումների վերաբերյալ,

ե) լրացուցիչ ուսումնասիրությունների նպատակով Հայաստանի Հանրապետության հանրային ծառայությունները կարգավորող հանձնաժողովը 2011 թվականի հոկտեմբերի 31-ի №ՍԱ-2183 գրությամբ տեղեկացրել է «Էլեկտրաէներգետիկական համակարգի օպերատոր» փակ բաժնետիրական ընկերությանը, որ 2011 թվականի նոյեմբերի 9-ից 10 օր ժամկետով երկարաձգել է հարուցված վարչական վարույթի ժամկետը` պահանջելով ներկայացնել լրացուցիչ տեղեկատվություն և հիմնավորող փաստաթղթեր,

զ) վարչական վարույթի շրջանակում «Հայաստանի էլեկտրական ցանցեր» փակ բաժնետիրական ընկերության 2011 թվականի նոյեմբերի 4-ի №04-ՌԽ -02/5565 և «Էլեկտրաէներգետիկական համակարգի օպերատոր» փակ բաժնետիրական ընկերության 2011 թվականի նոյեմբերի 4-ի №08/ծառ գրություններով ներկայացված փաստարկների ուսումնասիրությունները և վերլուծությունները ցույց են տվել, որ Հայաստանի Հանրապետության հյուսիսային տարածաշրջանի էլեկտրամատակարարումն իրականացնելիս` «Էլեկտրաէներգետիկական համակարգի օպերատոր» փակ բաժնետիրական ընկերությունն ամբողջությամբ չի ապահովել լիցենզիայի 5.23 կետի պահանջը` մեծածախ շուկայի առուվաճառքի կետերում էլեկտրական էներգիայի որակի ապահովումը` համաձայն Հայաստանի Հանրապետության կառավարության 2004 թվականի դեկտեմբերի 23-ի №1925Ն որոշմամբ հաստատված էլեկտրամագնիսական համատեղելիության վերաբերյալ տեխնիկական կանոնակարգի. մասնավորապես`

1) չի ապահովվել Հայաստանի Հանրապետության հանրային ծառայությունները կարգավորող հանձնաժողովի 2004 թվականի դեկտեմբերի 24-ի №176Ն որոշմամբ հաստատված` Հայաստանի Հանրապետության էլեկտրաէներգետիկական համակարգի հուսալիության և անվտանգության ապահովման կանոնների (այսուհետև` կանոններ) 16-րդ կետի 1-ին և 5-րդ ենթակետերի, 17-րդ կետի 4-րդ և 5-րդ ենթակետերի և 18-րդ կետի պահանջների կատարումը, ինչի հետևանքով խաթարվել է համակարգի հուսալիության ապահովման (N-1) չափանիշի պահպանումը, որը բնութագրում է էլեկտրաէներգետիկական համակարգի ունակությունը` շարունակել իր բնականոն գործունեությունը, այդ թվում` սպառողին պայմանագրով սահմանված որակի էլեկտրական էներգիայի մատակարարումը էլեկտրաէներգետիկական համակարգի որևէ տարրի (գեներատոր, գիծ, տրանսֆորմատոր և այլն) հաշվարկային վթարի դեպքում, որի արդյունքում 2011 թվականի հունիս-հուլիս ամիսներին «Ալավերդի» 220կՎ միջպետական օդային գծի անջատումների ժամանակ տեղի է ունեցել «Արնավար» սահմանափակ պատասխանատվությամբ ընկերությանը պատկանող «Հեղնաջուր» փոքր հիդրոէլեկտրակայանի սահմանված հզորության մեծության և էլեկտրական էներգիայի արտադրության ստիպողական սահմանափակում, 
2) կանոնների 70-րդ կետի 2-րդ ենթակետի համաձայն չի իրականացվել ռեակտիվ հզորության և լարման կարգավորման աշխատանքների կոորդինացում` էլեկտրաէներգետիկական համակարգի ստուգողական կետերի լարման գրաֆիկների մասով, ինչն էլ իր հերթին 110-220 կՎ էլեկտրահաղորդման ցանցերում առաջացրել է էլեկտրական էներգիայի լրացուցիչ տեխնոլոգիական կորուստներ,
և հիմք հիմք ընդունելով «Էներգետիկայի մասին» Հայաստանի Հանրապետության օրենքի 42-րդ հոդվածը` Հայաստանի Հանրապետության հանրային ծառայությունները կարգավորող հանձնաժողովը որոշում է.
1. Լիցենզիայի պայմանների 5.23 կետը խախտելու համար «Էլեկտրաէներգետիկական համակարգի օպերատոր» փակ բաժնետիրական ընկերությանը ենթարկել տուգանքի` 1000000 (մեկ միլիոն) դրամ գումարի չափով:

2. «Էլեկտրաէներգետիկական համակարգի օպերատոր» փակ բաժնետիրական ընկերությանը` 
1) սույն որոշումն ուժի մեջ մտնելու պահից երկշաբաթյա ժամկետում սույն որոշման 1-ին կետում ամրագրված գումարը №900005242327 hաշվեհամարով փոխանցել Հայաստանի Հանրապետության պետական բյուջե և փոխանցումը հավաստող փաստաթղթի պատճենը ներկայացնել Հայաստանի Հանրապետության հանրային ծառայությունները կարգավորող հանձնաժողով,
 2) ընդունել ի գիտություն, որ «Էլեկտրաէներգետիկական համակարգի օպերատոր» փակ բաժնետիրական ընկերությունն իրավասու է սույն որոշումն ուժի մեջ մտնելու պահից երկամսյա ժամկետում այն բողոքարկել Հայաստանի Հանրապետության վարչական դատարան:
3. Սույն որոշումն ուժի մեջ է մտնում ստորագրման պահից:

 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ

 ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ

 ՀԱՆՁՆԱԺՈՂՈՎԻ ՆԱԽԱԳԱՀ՝
 Ռ.ՆԱԶԱՐՅԱՆ
 ք. Երևան

